
Bwyd Môr!
Mae’r molysgiaid hyn i gyd yn byw ar 
arfordir Cymru, ac wedi bod yn cael eu 
bwyta gan y Cymry ers canrifoedd. 

Rydyn ni’n gwybod fod milwyr Rhufeinig 
yng Nghaerllion yn bwyta wystrys, 
cregyn gleision, brennig a physgod, 
diolch i’r olion sydd wedi’u darganfod 
yno. Byddai wystrys o Fôr Hafren yn 
cael eu gwerthu i’r milwyr yn y fforwm, 
neu’r farchnad, yng Nghaer-went.  

Mae cocos, cregyn gleision ac wystrys 
yn ffefrynnau mawr. Maen nhw’n cael eu 
ffermio yng Nghymru ers canrifoedd fel 
bwyd rhad a maethlon. Mae cocos Pen-
clawdd ar benrhyn Gwyr yn fyd-enwog. 

Amffora Garum

Roedd y Rhufeiniaid yn mwynhau saws pysgod wedi 
eplesu - digon tebyg i saws Caerwrangon heddiw. 
Roedden nhw’n ei wneud o berfedd pysgod, wedi’i 
eplesu gyda halen. 
Roedd y saws hwn, neu’r garum, yn dod mewn llestri 
amffora fel hon, ac yn cael ei ddefnyddio mewn llawer o 
ryseitiau. Hwn oedd sos coch y Rhufeiniaid!

Efallai’ch bod chi wedi bwyta rhai 
o’r bwydydd hyn yn y farchnad, neu 
ar drip i lan y môr? 

Oeddech chi’n gwybod?

Mae cregyn gleision yn glynu eu 
hunain at graig, ac yn aros yno am 
weddill eu hoes!

Mae rhai mathau o gregyn gleision 
yn byw am ryw 2 flynedd, ond mae 
rhai sy’n byw i fod yn 50!



Dyma baentiad hyfryd o 
bysgodyn merfog gan Alfred 
Janes. Mae’r ffoil arian a chen 
y pysgodyn yn disgleirio yn y 
golau. 

Artist o Gymru oedd Alfred 
Janes, ac mae fwyaf 
adnabyddus am ei baentiadau 
bywyd llonydd a’i bortreadau. 
Roedd yn un o’r ‘Kardomah 
Gang’, grwp o artistiaid ifanc 
yn Abertawe, oedd hefyd 
yn cynnwys y bardd Dylan 
Thomas. Cafodd y grwp ei 
enwi ar ôl y Kardomah Café lle 
bydden nhw’n cwrdd.

Alfred Janes, Merfog, 1935

© Bridgeman Art Library 
/ Amgueddfa Cymru - 
National Museum Wales

Byddai’r basgedi hyn yn cael eu defnyddio i gario 
pysgod adref o’r siop neu’r farchnad. Mae enw’r siop 
neu’r gwerthwr wedi’i stampio arnynt. Math cynnar o 
fag siopa!

Ffaith i chi!

C. Pa bysgodyn prin sydd ddim ond i’w 
gael yn Llyn Tegid ger y Bala?

A. Y Gwyniad

